
tey til­
komnu

Eyðun Johannesen
Kjak síða 10

Meira 
virði úr 
fiski­
vinnuni

Tað er ikki hissini goragangur, sum 
hevur verið um fiskivinnunýskip­
anina, og ágangurin hevur verið 
stórur, serliga ímóti Tjóðveldi 
og Høgna Hoydal, sum er vorðin 
ímyndin av teimum, sum vilja taka 
frá dugnaligum reiðarum fyri at 
geva vánaligum reiðarum.

Thormund Johannesen hevði 
eina áhugaverda eygleiðing um 
hetta í Norðlýsinum um dagarnar, 
har hann vísti á, at tað vóru hinir 
tríggir av teimum stóru flokkunum, 
sum avgjørdu at taka fiskirættindi 
frá reiðarunum. Tað vóru nevniliga 
Sambandsflokkurin, Fólkaflokk­
urin og Javnaðarflokkurin, sum 
mannaðu tað landsstýrið, og tað 

var Bjørn Kalsø úr Sambandsflokki­
num, sum var fiskimálaráðharrin, 
sum sendi út uppsøgnina.

Tí má sigast, at tað er ein væl­
grundað politisk avgerð, sum er 
grundarlagið undir tí, sum nú fer 
fram. Ein avgerð, sum hevur bein­
leiðis stuðul frá 29 tingfólkum í 
dag úr Javnaðarflokkinum, Tjóð­
veldi, Framsókn, Fólkaflokkinum 
og Sambandsflokkinum – og sum 
tingumboðini hjá Miðflokki og 
Sjálvstýri uttan iva eisini eru samd 
við hini 29 í.

Men teir tríggir flokkarnir, sum 
mannaðu samgonguna frá 2004-
2008 søgdu bara A. Næsta sam­
gongan, sum sat í nakrar mánaðir 

í 2008 nam ikki hetta málið. Tað 
gjørdi samgongan frá 2008 til 2011 
heldur ikki – heldur ikki samgong­
an frá 2011 til 2015.

Ikki fyrr enn nú, ið tímaglasið, 
sum Bjørn Kalsø vendi í 2004 nú er 
um at renna út og tann fimta sam­
gongan síðani tá situr í Tinganesi, 
verður roynt at siga B.

Tíðin broytir alt, tað vita vita. Og 
mangt av tú sum var fullkomiliga 
óhugsandi í 2007 er broytt. Politiski 
meirilutin á tingi er eisini broyttur 
– og hugsanin millum tingfólk er 
eisini broytt. Eisini í konservativa 
Fólkaflokkinum er hugsanin 
broytt, og flokkurin tekur undir 
við onkrum av tí, sum ikki var hugs­

andi í 2004.
Enn vita vit ikki, um nýskipanin 

sum fyriliggur verður egg ella 
ungi – hóast tað seinna nú tykist 
sannlíkt.

Men alt málið snýr seg í roynd 
og veru um at býta virðini í samfel­
agnum øðrvísi. 

Sjálvandi er ikki ætlanin at sláa 
beinini undan sunnum vinnuvirk­
semi. Men vit eru helst øll samd 
um, at virðini eiga at býtast út 
javnari, enn vit gera í dag. 

Avbjóðingin er sameina tað við 
møguleikan at reka sunt vinnulív, 
sum er so sera grundleggjandi í all­
ari samfelagsmenning.

allir flokkar vilja broyta

Fólkatalið var 
50.045 tann 
1. apríl. 

Tað skrivaði Hagstovan í 
morgun. Fólkatalið vaks við 
762 fólkum í 12-mánaðaskeið­
num apríl 2016 – mars 2017.

– Hetta kemur av stórari 
nettotilflyting á 462, ið er 
munurin millum tilflyting og 
fráflyting, og av einum burð­
aravlopi á 300, ið er mun­
urin millum fødd og deyð. 
Burðaravlopið er tað størsta 
síðani 2007, og nettotilflyt­
ingin hevur ongantíð verið 

størri, undantikið 2001, tá 
fleiri fluttu heimaftur aftaná 
stóru kreppuna fyrru helvt í 
1990-unum. Og undantikið 
árini 2000 og 2001 hevur ár­
ligi fólkavøksturin ongantíð 
verið størri í tali enn nú, 
skrivar Hagstovan. 

Hagstovan skrivar eisini, 
at tann stóra broytingin í 
gongdini í fólkatalinum kem­
ur serliga av flytingini, har 
fráflytingin er minkað nógv, 
samstundis sum tað hevur 
verið ein vøkstur í tilflyting­
ini. Men samstundis hevur 
eisini burðaravlopið ment 
seg aftur upp á 300, eftir at 

tað fyri nøkrum fáum árum 
síðani var ein triðing lægri.

– Vit skulu heilt aftur til 
1983 fyri at finna so lágt tal 
fyri fráflytingina, sum tey 
1176, ið fluttu av landinum í 
fjør. 

– Verður fráflytingin 
roknað í mun til fólkatalið, 
finna vit als ikki so lágt tal 
fyri fráflyting í hagtals­
grunninum, ið gongur aftur 
til 1970. 

– Eisini tilflytingin er 
vaksin og er tann størsta síð­
ani 2002, skrivar Hagstovan. 

Vit gjørdust 762 fleiri 
fólk upp á eitt ár

Øll er helst samd um at, 
virðini eiga at býtast øðrvísi

Enn einaferð hevur Zakar­
ias Wang rykt Bárð Nielsen 
eftir svari uppá, hvussu 
Føroyar eru komnar undir 
donsku grundlógina. Men 
hann fær ikki svar. Í morg­
un hevur Zakarias Wang 
enn einaferð sent Bárði 
Nielsen soljóðandi teldu­
post:

»Sambandsflokkurin
Báður á Steig Nielsen, 

floksformaður
Tann 15. mars 2017 sendi 

eg soljóðandi spurning til 
Sambandsflokkin:

Nær er stjórnarskrá 
Danmarkar vorðin stjórn­

arskrá okkara?
Av tí at vit nú hava 15. 

mai 2017, og eg enn einki 
svar havi fingið, hóast eg 
minti á spurningin 15. apríl 
2017, skal eg loyva mær at 
minna á málið.

Vinaliga
Zakarias Wang«.

Zakarias fær ikki 
svar frá Bárði

Í tveir mánaðir hevur Zakarias Wang bíðað eftir svari frá 
Bárði Nielsen um, nær stjórnarskrá Danmarkar er vorðin 
stjórnarskrá Føroya


